
Om morgonen slik

Det var det med han Jørgen, – han kunne vera retteleg ein hest til å arbeida når han vart til det sett –, det var det med han at han kom ikkje på nokon ting. Bannsett, om han såg det minste grann å gjera, sjølv. Å nei, det var ei som laut koma på det og ha omsut for det, slik.

Ho hadde ikkje fått stakken på enno, ho Martine, – endå klokka var sju no, og vel det, etter deira solmerke. Det var denne ungen, som ikkje var å koma ifrå om morgonen slik; og så måtte ho ha ein kaffidrope det fyrste som var, – han kunne rett koka bra kaffi no, han Jørgen, når han berre vart til det sett; og så var det å laga til åt ku og kalv og gris. – Og så var det åt fjøset med det same, hovudstups åt fjøset! Då var han god nok, snart, den gamle raudstakken, å kasta over seg; og den blå bunditrøya åt kallen var god og varm, om ho var litt sund.

– Sjå no berre, no! Slik helgamess tosk, det … Der stod han og blåsveitta med den der veita att, beint på tvers gjennom dei andre veitene, liksom dei aldri fanst der, – i turre ekra slik. Ja, no laut ho åt fjøset, ho, så han fekk halda på som han gjorde, ho hadde mest ikkje tid til å taka den dropen med kaffi som ho trong så inderleg vel, – ungen, han saug holdet av ho, reint og beint. – Og så den der førkja og, som ikkje var å få opp om morgonen, før det vart kvelden mest! – Men om kvelden ja, då ha ho ikkje bleikfeber då, teksa. Men no skulle ho – –

«Lassine!» Ho treiv eldtonga og kakka i loftet. «Lassine – di pork’ der du ligg! No e’ de’ treddi gongen æ vækki dæ i dag.»

Det snudde seg trøytt i ei seng på loftet, og det høyrdest eit svevnugt «ja». Voggebarnet vakna med det same og tok til å skrika. Ho rende bortåt og vogga hardt, så klokka skalv på veggen. Noko var det støtt, støtt!

«Hysj, hysj! einn slekt da, ongi!»

Der kom det hund’ ta, nokon! Kven var det rett som fór og rak i gardane slik, så tidleg? Det var visst nokon framandfolk, ettersom dei vart der standande og fomla med døra; for ho var lett nok å få opp, når ein var kjend med ho, – klinka var borte, men det var berre å lyfta lite grann på ho, slik. Ho laut sleppa vogga, – han fekk skrika, trollungen –, ho måtte ha opp døra.

«Å nei, e’ de’ slike langfaranes folk ut å fer? – Å slik som her sjer ut!»

Det var han Johan Kælvhagan, ein gardmann utanifrå Strandbygda. Han steig inn, og vart standande. Han kom visst lite grann tidleg, var han redd …

– Han måtte då setja seg! Det var no lite uflidd, slik, men det – – Ja, kor skal ein fara åt, når ein har desse ungane støtt, støtt!

– Sitja skulle han no ikkje. Han sette seg likevel, og vart sitjande. – Det var det òg, sa han, at det ikkje var flidd bra nok! Det var no morgonen, ikkje rettare enn han visste.

Det var fire vindaugo på stova, to i vest ut imot sjøen, og to i aust opp mot berget. Likevel var det mørkt inne. Ho såg det nok, når ho hadde vore annanstads. Det regnde og la seg dogg på glaset utanfrå, og så dumbe innanfrå; det nytta ikkje anna; og kongroa var grov til å spinna over rutene. Golvet var måla, gudskjelov, men det hadde ikkje vore sopa i det siste, for ho hadde halde på og lappa gamle klede, og det heldt ho på med på golvet, – det var greiast det, når ho fekk leggja dei utover der. Det låg ei brok der enno, med nål i, såg han. – Var det underbrok, så var ho – ikkje av dei ljosaste. Bøter og filler av alle leter låg det tjukt av bortetter.

– Det var det: om han var heime, han Jørgen?

– Jau, då, han var då heime, han.

Ho var uti kjøkenet, ho Martine, men døra stod open. Det kom nokon ned gjennom loftstroppa og inn i kjøkenet. Straks etter kikka det eit trøytt og svevnbleikt jenteandlet inn i stova. Han såg ein floke av raudt hår ikring andletet og fram i det, og ei opi linning av ei gulgråkvit natt-trøye.

«Stå ikkj’ der å glåm på folk slik, hi du hord! Fór dæ te å få i dæ kaffen, så du kainn gjera nokko!»

Andletet geispa og drog seg attende. Ho Martine kom med kaffi. Kaffikoppen i eine handa, fullskjenkt både kopp og skål og med fløyten i, sukkerkoppen i den andre, og han var ikkje heil lenger, – det var ho Lassine, teksa … Katten kraup fram under omnen og skulle stryka seg lite grann, tykte vel det tok til å lida noko; men han vart trødd på og sette i eit illskrik. – Helgamess katten og rett som låg under føtene støtt, støtt! Veslen i vogga skreik ikkje meir; han hadde vorte var naglen på eine tommelfingeren sin.

– Det var det, ja; om han kunne få råka han Jørgen?

– Jøss jau, det skulle det då bli ei råd for; han Jørgen skulle han då få råka. Men no skulle han ha ein sup kaffi fyrst, var meininga.

– Kaffi? – nei, det skulle han rett slettes ikkje ha, den her gongen ikkje!

– Men det var så leitt med det at ho hadde ikkje brød attåt, – det var så langt åt handlaren slik.

– Pø, brød? Ho skulle no ikkje snakka lell.

Ho kom inn med ein tre, fire påsmurte vaffelkaker og la på bordet attmed, – ho hadde lagt duk på framandbordet; tok så ein tallerk og la dei på.

«Sjå her no – sætt dæ hit! Vær så god, no! De’ bli no på vise’ å ja …»

Han drakk kaffien, men rørde ikkje maten. Ho bad han, – det måtte han endeleg gjera. Men han skulle ikkje, slett ikkje, den her gongen. – Så var det det ja, om han kunne få råka han Jørgen då; – han hadde så annsamt i dag.

«Krytt ska det no varra!» bles ho, då han vel var ute. – Men ho visste no det at kaka var rein, var det det han gjorde snut for. Ja, sanneleg – var det ikkje eit hår i smøret på den eine, eit langt raudt eit! Den fordervelege Lassine! Ho skulle no elles undrast på, om det aldri hende noko slikt i Kælvhagan … Og korleis ho såg ut, det skilde ikkje han, – ho hadde anna for seg enn å pynta seg for kvar ein trave. Men her vart ho gangande og sumla, kom seg sanneleg ikkje åt fjøset. – Men det var hans skuld at dei ikkje hadde kaffibrød. Aldri kom han på nokon verdsens ting han, sjølv. Og no – no stod han der og prata no og la ut om dei der veitene og alt det tullet der, men ho måtte riva som ein bjørn både tidleg og seint. Men no skulle han ha det, dykede skulle han det ja, på tverre flekken.

Ho fór ut. Hårtafsane og bunditrøya flaksa ikring ho; stubbstakken nådde ikkje til knes lenger, slik fart ho fór med.

«Jørgen – kom heim straks, høyri du!»

«Ka de’ e’ no da?»

«Kom heim, høyri du! Din – – –.» Og ho las opp åt han, så det var mun i det. – Kva fanken var det han tenkte på, han som gav seg til å standa der, – visste han ikkje at klinka var vekk utor kjøkendøra så folk kom ikkje korkje ut eller inn? Eller skulle ho gjera det òg? Og ved! – det fanst ikkje, mest, utan rå older ja, så vatnet rann av ho, – kanskje han ville koma heim og koka med det han? Men slik var det alltid.

Då ho kom inn att, stod Lassine-purka og klødde seg rundt ikring og gjorde ingenting. Det var skoreima, – det vart berre knutane, den gamle, no snart. Trur du ho hadde det vitet at ho tok ein hyssingstubb … Å nei, ho var dotter åt far sin. Ja, kor skulle det bli med den jenta. No var ho sytten år, så nær, feila berre eit halvt fjerdingår snart, og enno var det ikkje anna enn geispen og bleiksotta all dagen, og så å renna ute om kveldane – det var ho frisk nok til. Ho kunne ikkje anna enn seia som det var; ho sa det visst dagstøtt òg, og fleire gonger om dag slik; men sjå om det hjelpte. Berre bakvendt og besett, alt i hop!

Men no fekk det vera det same med alt anna; no måtte ho åt fjøset; kyrne dei rauta no, og grisen – grisen! han svalt visst beint i hel! Klokka gjekk til ni, men ho var no kanskje vel fløt.

Ho kasta gamle raudstakken over seg og batt han skikkeleg opp, snara eit svart bunditørklede nokre gonger ikring hovud og hals, – det trengde ho så vel; og så bar det hovudstups åt fjøset.

fløt: snar, rask.

